
СИЁСИЙ ТЎКНАШУВЛАР ВА УЛАРНИ 

БАРТАРАФ  ЭТИШ ЙЎЛЛАРИ

М у н д а р и ж а:

1.Сиёсатдаги тўқнашувларнинг моҳияти ва аҳамияти.

2.Сиёсий тўқнашувлар типологияси.

3.Сиёсий тўқнашувларни олдиндан аниқлаш ва бартараф этиш йўллари ва усуллари.

Барча замонларда барча жамиятнинг кундалик ҳаётида кўплаб ва турли-туман тўқнашувлар, карама-қаршиликлар, ихтилофлар ва низолар юзага келиб тургани бизга маълум. Сиёсатшуносликда тўқнашув деганда қарама-қарши манфаат-лар, мақсадлар, қарашлар, интилишларнинг кураши тушуни-лади. Ижтимоий тўқнашув ижтимоий тараққиётнинг турли тенденциялари, жамиятдаги турли нуқтаи-назар тарафдорлари орасидаги ботиний ёки зоҳирий қарама-қаршиликларни  ҳам ифодалайди. Моҳиятан, бундай тўқнашувларга шахсий, жамоавий ва оммавий манфаатларга хизмат қиладиган ҳар қандай элемент сабаб бўлиши мумкин. Табиийки, бу элемент турли тўқнашувлар сабабига айланиши учун кишилар, гуруҳлар ва бошқа ижтимоий субъектларнинг манфаатлари кесишган нуқтадан жой олиши шарт. Бундай вазиятда ҳар бир субъект ушбу элементни ўз манфаатлари ва назорати доирасига киритишга интилиши тайин. Бунга  кўплаб мисоллар келтириш мумкин: гўдакларнинг жозибадор ўйинчоқ устида жанжалла-шишлари-ю икки давлат ўртасидаги ҳудудий муаммоларни ўз вақтида бартараф этилмагани боис юза келган  совуқ муносабатлар – буларнинг барча-барчаси ана шундай мисоллар кўламига киради. Хуллас, ҳар қандай сиёсий тўқнашувнинг асосини сиёсий муносабатлардаги у ёки бу субъект манфаатларининг поймол этилиши ташкил этади.

Ҳар қандай тўқнашувнинг  объекти ва предметини жамиятдаги маълум ижтимоий муносабат ёки ижтимоий воқеа ташкил этади. Унинг сабаби эса ижтимоий субъектларнинг ман-фаатлари, нуқтаи-назарлари ўртасидаги тафовут билан боғлиқ. Тўқнашув сиёсий, иқтисодий, ижтимоий характерга эга бўлиши мумкин. Унинг предмети эса ҳудудий, миллатлараро, тилга доир муаммоларни қамраб олади. Масалан, кўпинча  саноат корхона-сининг раҳбарияти ва ходимлари ўртасида меҳнатни ташкил этиш, корхонадаги руҳий вазият, ойлик иш ҳақи миқдори юзасидан тўқнашувлар юзага келиб туради. Жумладан, Россия-нинг Кузбасс ва Донбасс минтақаларида иш ташлаган шахтёр-ларнинг асосий талаби шахталарга иқтисодий мустақиллик бериш, хусусан ўз маҳсулотларини ўз ҳоҳишларига кўра сотиш-га рухсат этиш  билан боғлиқ эди (Қаранг: Основў политологии. Курс лекций. Часть 2.- Москва, 1991, с.141).

Ҳар қандай тўқнашув ижтимоий муносабатлар системасида мавжуд бўлган ва ўзаро сиғишмайдиган элементларнинг ўзаро таъсири натижасида юзага келади.Тўқнашув – нормадир, шу боисдан асосий эътиборни уни ҳаётдан сиқиб чиқаришга эмас (бунинг иложи йўқлиги аниқ), балки унинг сабаблари, ҳаракатга келтирувчи кучлари ва бартараф этиш йўлларини излаб топишга қаратмоқ даркор.Ўзига хос ижтимоий воқеа сифатида тўқнашув қатор аҳамиятли хоссаларга эга. Ғарб сиёсий назарияси (масалан, Р.Макк, Р.Снайдер ва бошқалар) улар туркумига қуйидагиларни киритади:

а) жамиятда манфаатлари ўзаро мос тушмайдиган икки ёки ундан ортиқ томонларнинг мавжудлиги.Тўқнашув авж ола борган сари бундай томонлар миқдори иккитагача камайиб боради;

б) қарама-қарши томонлар ўз мақсадларининг сиғишмас-лигини англаб етганлари;

в) ҳар қандай тўқнашув объектив характерга эга, чунки уларнинг асосини ижтимоий тараққиётдаги зиддиятлар ташкил этади;

г) тўқнашув давомида ҳар бир томон ўз манфаатларини ўзгаларнинг манфаатлари ҳисобига қондиришга, шу боисдан ўзгалар манфаатларини ўз назорати остига олишга интилади;

д) тўқнашувларнинг туб моҳияти сиёсий ҳокимиятга бориб тақалади. Демак, сиёсий тўқнашув ижтимоийликнинг хусусий элементи эмас, унинг муҳим кўринишидир.

Мазкур маъруза матнида «Сиёсатшунослик» предметининг чегараларидан чиқиб кетмаслик мақсадида тўқнашувларнинг биргина кўринишини – сиёсий тўқнашувларни таҳлил қиламиз.

Сиёсий тўқнашув деганда нимани тушунмоқ зарур?

Сиёсий тўқнашув – турли ижтимоий гуруҳларнинг сиёсий ҳокимиятни қўлга киритиш, ундан ўз мақсадлари йўлида фойдаланиш йўлидаги курашларини ифодаловчи тушунчадир. Сиёсий тўқнашувлар шундай муносабатларни ифодалайдики, бу муносабатлар давомида сиёсий манфаатлар ва уларнинг ташув-чилари ўзаро алоқадорликда бўладилар, сиёсий услуб ва усул-лар эса жамиятнинг турли соҳаларидаги зиддиятларни бартараф этиш учун ҳам қўлланилади.

Башарти сиёсий манфаатларнинг ташувчилари   сиёсий етакчи шахслар, синфлар ва турли ижтимоий гуруҳлар, сиёсий партиялар, давлатлар ва уларнинг иттифоқидан иборат экан, сиёсий муносабатларнинг ана шу субъектлари сиёсий тўқна-шувларда ҳам субъект вазифасини ўтайдилар.

Хўш, сиёсий манфаат деганда нимани тушунмоқ лозим? Бу сиёсий муносабатлар субъектларининг давлатга ва ҳокимиятга нисбатан  олинган манфатлари демакдир. Сиёсий тўқнашувлар-нинг жамият ҳаётининг турли даражалари ва соҳаларида намоён бўлишини таҳлил қилар эканмиз, энг аввало жаҳон урушларини, айниқса  иккинчи жаҳон уруши ниҳоя топган вақтдан бизнинг давримизга қадар давом этган ва айни пайтда жаҳон системаларининг иқтисодий, ҳарбий-сиёсий, мафкуравий ва ўзга қарама-қаршиликларини зуҳур этган   «совуқ урушни» қайд этишимиз керак бўлади. Агар биринчи жаҳон уруши икки империалистик давлатлар иттифоқининг умумжаҳон ҳукмрон-лигини қўлга киритиш мақсадидаги қақшатқич урушларидан иборат бўлган бўлса, иккинчи жаҳон урушида ана шундай мақсадлар билан жаҳон саҳнига чиққан Германия, Италия, Япониядаги айрим сиёсий кучларга сайёрамизнинг демократик кучлари қарши турдилар ва уларни мағлубиятга учратдилар. «Совуқ уруш» эса жаҳон урушларига қараганда мураккаброқ характерга эга бўлиб, мафкуравийлик тамойилларига асосланган эди.

Сиёсий характерга эга бўлган тўқнашувлар орасида айниқ-са давлатлараро тўқнашувларнинг ўрни катта. Бу тўқнашувлар қуролли ва қуролсиз кўринишда кечиши мумкин. Бундай тўқнашувларга у ёки бу давлат сиёсий манфаатларининг (бу манфаатлар ҳам умуммиллий, ҳам тор синфий-элитар характерга эга бўлиши мумкин) инобатга олинмаслиги сабаб бўлади. Давлатлараро қуролли тўқнашувлар эълон қилинган ёки эълон қилинмаган урушларда намоён бўлади.Чунончи, кейинги йигирма йил давомида (1980-2000) содир бўлган бир қанча урушларни –  Араб-Исроил ҳарбий тўқнашувини, Ироқ-Эрон урушини, Ироқнинг Кувайтга тажовузини, чекланган Совет қўшинларининг Афғонистонга киритилишини, Аргентина ва Буюк Британия ўртасида Фолькленд ороллари юзасидан содир бўлган қуролли тўқнашувни, Афғонистон ва Тожикистондаги минтақавий низоларни ана шундай тўқнашувлар сарасига киритиш мумкин. Бу тўқнашувлар бутунжаҳон миқёсидаги вайронкорликка сабаб бўлувчи салбий потенциалга эгалигини ҳам эътиборга олмоғимиз шарт. Шу муносабат билан Бирлашган Миллатлар Ташкилоти ва унинг аъзолари, хусусан Ўзбекистон амалга ошираётган қатор тадбирларнинг аҳамиятини таъкидлаб ўтишимиз керак. Ўзбекистон Республикаси Президенти И. Каримов 1995 йилнинг 12 мартида Копенгагендаги халқаро Конференцияда нутқ сўзлар экан, Тожикистон ва Афғонистон-даги ҳарбий тўқнашувларнинг минтақавий характерга эга эмаслигини, улар Европанинг ҳам манфаатларига даҳлдор эканлигини уқдирди. Ушбу тўқнашувларни минтақавий низолар сифатида талқин этиш халқаро муаммоларни янгича тушунишга, уларни ижтимоий тараққиёт манфаатлари нуқтаи-назаридан таҳлил қилишга халал беради.

Ҳокимият ва унга бўлган муносабат – барча сиёсий тўқна-шувларнинг асосий объектидир. Тўқнашувлар Қадимги Юно-нистон давридаёқ ижтимоий ҳаётнинг аҳамиятли воқеаси сифа-тида талқин этилар эди. Хусусан, Қадимги Юнон файласуфи Гераклит душманликни борлиқнинг асосини ташкил этувчи негиз деб ҳисоблар, «барча нарсаларнинг отаси ва шоҳи бўлмиш урушни» Коинотнинг умумий қонуни деб таърифлаган эди. (Қа-ранг: Политология. Краткий энциклопедический словарь.- Москва, 1997,  с. 206). Ушбу қарашларнинг интиҳоси ўлароқ жамиятдаги тўқнашувлар назарияси (Аристотель тарафдорлари) ва жамиятдаги келишувлар назарияси (Платон қарашлари) шаклландики, ҳозирги замон сиёсий фанида ҳам уларнинг кўплаб тарафдорлари мавжуд.

Таниқли конфликтолог Л. Козер тўқнашув деганда қадрият, ижтимоий мақом, ҳокимият, моддий ва маънавий  неъматлар учун курашни, барча имкониятлар рақибни зарарсизлантириш, унинг ўзига зарар етказиш ва  йўқ қилишга қаратилган курашни назарда тутишни таклиф этади (Қаранг. Политология. Курс лекций.- Москва, 1999, с. 377).

Қадим-қадимдан курраи-заминимиз кишилари Инсоният деб аталмиш реаллик билан биргаликда яшаб келдилар. Буюк инсонпарвар олимлар Форобий, Беруний бундан минг йиллар аввалоқ ўз асарларида кишилар осойишта, тинчлик-тотувликда яшайдиган, келишмовчилик ва ихтилофларга ўрин қолмайдиган жамият қиёфасини чизиб бергандилар. Бундай жамиятдаги оқилона бошқарув, Х аср Шарқининг буюк мутафаккири Форобий таъкидлаганидек, халқни хавф-хатар ва душманликдан  йироқ тутади. Ушбу мутафаккирларнинг мулоҳазаларига асосланган Амир Темур сайёрамизда яшаётган барча кишиларни  бир жону-танга қиёслайди; шу боисдан уларнинг бирортаси бошқаси билан душманлик қилишни эп кўрса, бу ўз жисмини чопиш билан баробар бўлади. Бинобарин, душманона ҳатти-ҳаракатларни оқилона тадбир деб бўлмайди (Қаранг: А.Жалолов. Истиқбол уфқлари.- Тошкент, 1998, 95-бет). Совет ҳокимияти йилларида халқимизнинг минг йиллик тарихга эга бўлган фалсафий хазинаси диний-мистик характерга буркангани учун эътиборга лойиқ эмас, деб эътироф этилди. Кўп томлик асарларда ва монографияларда биз юқорида тилга олган қомусий олимларнинг ижоди хусусида бир неча мисраларда баён этиб ўтиларди, холос. Бунинг асосий сабаби шундаки, бирор миллат «катта оғадан» ўзиб кетмаслиги, унинг сабоғига қулоқ осиб яшаши зарур эди. Бу ҳолатни ўзбек шоирлари ўз шеърларида айниқса аниқ ифодалаб бергандилар.

Худди шунинг учун ҳам бугунги кунда бизлар учун қуллик психологиясидан халос бўлиш, аждодларимизнинг анъанала-рини тиклашдан-да аълороқ вазифа йўқ.

ХIХ-ХХ асрлар давомида жамиятдаги тўқнашувларни тадқиқ этишнинг икки асосий йўналиши шаклланди. Биринчи йўналиш марксизмнинг ижтимоий-сиёсий назарияси асосида ривожланди ва тўқнашувни жамиятдаги турли ижтимоий гуруҳлар ҳамда синфлар орасидаги зиддият сифатида талқин этди. Бундай ёндашув бутун ижтимоий системанинг тубдан ўзгариши, синфий кураш ва инқилоб ёрдамида қарама-қарши кучларнинг йўқ қилиб юборилиши учун замин тайёрлади. 

Иккинчи йўналиш тарафдорлари тўқнашувнинг нисбатан мураккаб характерга эгалигини эътироф этган ҳолда, уларнинг микродаражаларда (кичик ижтимоий гуруҳлар ва алоҳида индивидлар даражасида) намоён бўлишини ўргандилар. Бундай тўқнашувларга ижтимоий гуруҳлар ва синфларнинг фаолияти ҳамда ижтимоий мўлжаллари ўртасида катта тафовут мавжудлиги шарт-шароит ҳозирлайди. Бошқача айтадиган бўлсак, жамиятдаги ҳар қандай тўқнашув индивидуаллаш-тирилган, шу сабабдан ҳам моҳиятан табиий характерга эга бўлган мазкур тўқнашувлар ижтимоий системанинг борлиғига хавф солмайди. Боз устига, тўқнашувлар зарурий хусусиятга молик бўлиб, эркинликни намоён қилиш воситасидир. Немис социологи ва сиёсатдони Р.Дорендорфнинг фикрига кўра, тўқнашув – ижтимоий организмнинг перманент ҳолатидир. «Тўқнашувларнинг мавжудлиги эмас, мутлақо йўқлиги ғайри-табиий ҳол деб баҳоланмоғи лозим,- деб ёзган эди у.- Турли тўқнашувлардан холи бўлган жамият ёхуд ташкилот топилиб қолганидагина  кишида шубҳа туғилади» (Қаранг. Политология. Краткий энциклопедический словарь.- Москва, 1997, с. 217). Р. Дорендорфнинг таъкидлашича, ҳар қандай жамиятда, ҳар қандай шароитда дезинтеграция ва тўқнашувларнинг бўлиши табиий ҳол: «Бутун ижтимоий ҳаётнинг ўзи тўқнашувдан ўзга нарса эмас, чунки у ўзгарувчандир. Кишилик жамиятида барқарорликнинг бўлиши мумкин эмас, чунки унда қатъиятнинг ўзи йўқ. Шу боисдан айнан тўқнашув – ҳар қандай жамиятнинг ижодий негизи ва эркинлик имкониятидир, шунингдек  айнан тўқнашув ижтимоий муаммоларни фақат ақл нуқтаи назаридан тадқиқ этиб бўлмаслигини, уларни назорат остига олиб бўлмас-лигини исботлаб беради.»

Хўш, агар сиёсий тўқнашув бошқа барча тўқнашувлар каби объектив характерга эга экан, унинг манбалари ва асосини нимадан изламоқ зарур?

Жамиятдаги ҳар қандай тўқнашувнинг универсал манба-ини, биринчидан барча субъектларнинг эҳтиёж ва манфаат-ларини қондирувчи ижтимоий қадриятларнинг мавжуд эмаслиги билан боғламоқ зарур, худди шу сабабга кўра томонлар мунтазам ўзаро рақобатда бўладилар. Иккинчидан, сиёсий тўқнашувлар ижтимоий субъектларнинг сиёсий ҳокимиятга муносабатлари тенг эмаслигидан, жамиятда бошқарувчи озчилик ва бошқариладиган кўпчиликнинг мавжудлигидан келиб чиқади. Учинчидан, жамиятда иқтисодий мавқеи турлича бўлган синфлар, ижтимоий табақалар ва гуруҳлар бўлгани ҳам сиёсий тўқнашувларнинг юзага келишига сабаб бўлади. Тўртинчидан, тўқнашувлар маълум бир  қадриятни индивидуал тажриба, шахсий манфаатга асосланган ҳолда турлича қабул қилиниши натижасида ҳам юз беради.

Шундай қилиб, сиёсий тўқнашув манбалари турли-туман характерга эга. Уларнинг барчаси жамиятнинг ўзига хос хусуси-ятларидан келиб чиқади. Шу муносабат билан шуни ҳам таъкидлаб ўтиш зарурки, ҳар қандай тўқнашувнинг манбалари,  субъектлар орасидаги қарама-қаршилик очиқдан-очиқ намоён бўлавермайди, ижтимоий ҳаётнинг хусусий томонларида эмас, жамият таркибининг энг асосий, муҳим жиҳатларида бўй кўрсатади.

Манбалар тўқнашувлар учун потенциал имконият ярата-дилар. Бевосита асос (сабаб) юзага келганидагина улар воқелик-ка айланадилар.

Сиёсий тўқнашувнинг бундай асоси сифатида ҳокимиятга эга бўлиш борасидаги қарама-қаршиликлар олиниши мумкин-ки, уларнинг интиҳосида турли ижтимоий кучлар бир-бирлари билан кураша бошлайдилар. Бундай қарама-қаршиликлар туркумига нафақат сиёсий, балки ҳокимиятни тақсимлаш ва ундан фойдаланиш муаммоларига тақаладиган иқтисодий, мафкуравий зиддиятлар ҳам киритилиши мумкин. Албатта, ҳар қандай зиддиятларнинг ҳал этилиши ҳам тўқнашувга сабаб бўлавермайди. Айрим зиддиятлар тўқнашувсиз ҳам бартараф этилиши мумкин. Тўқнашувнинг юзага келиши маълум зидди-ятнинг пишиб етилганидан ва кишилар томонидан англаб олинганидан далолат беради. Шу маънода олиб қараганда, тўқнашув, бир томондан, объектив шартланган ҳодисадир, иккинчи томондан, жамиятни тараққий эттирувчи омилдир. У, америкалик тадқиқотчи Л.Козернинг таъбири билан айтганда, ижтимоий системаларнинг турғунликдан асрайди, уларни янги-лаб боради.

Юқоридаги мулоҳазаларга асосланиб, ҳар қандай сиёсий тўқнашувларнинг мазмунини аниқласа бўлади. Умуман олганда, чўзилиб кетган минтақавий можаролар, Президент И.Каримов таъкидлаганидек, «атрофдаги давлатлар учун (табиийки, Ўзбе-кистон ҳам бундан мустасно эмас) айнан ҳозир кенг доирадаги муаммолар манбаига айланди. Кейинчалик эса улар сиёсат, мафкура, миллатлараро муносабатлар ва бошқа соҳаларга ҳам зимдан салбий таъсир этиши, путур етказиши мумкин» (Қаранг: Каримов И. Ўзбекистон ХХI аср бўсағасида: хавфсизликка таҳдид, барқарорлик шартлари ва тараққиёт кафолатлари.- Тошкент, 1997, 29-бет).

Сиёсий тўқнашув содир бўладиган жойга турли ижтимоий кучлар тортиладилар ва унинг субъектларига айланадилар. Бу кучлар ҳам тўғридан-тўғри, ҳам билвосита, ҳам очиқдан-очиқ, ҳам яширин фаолият кўрсатишлари мумкин.

Сиёсий тўқнашувларнинг типологияси ҳақида гапирар эканмиз яна бир нарсани назарда тутишимиз керак. Ҳозирги замон конфликтологиясида тўқнашувларни тўлиқ ва атрофлича талқин этиш имконини берадиган ягона типологияни вужудга келтиришдан воз кечилди ва кўп типологиянинг мавжуд бўлиши мақсадга мувофиқ деб топилди. Шунга кўра, субъектга қараб давлатлараро, партиялараро, шахслараро сиёсий тўқнашувлар, масштабига кўра умумсайёравий, минтақавий, маҳаллий сиёсий тўқнашувлар мавжудлиги қайд қилинади. Америкалик тадқиқотчи М. Дойч концйепциясига монанд, тўқнашувларнинг 6 типи мавжуд: ҳақиқий (объектив), тасодифий (шартли), аралаш, нотўғри талқин этилган, яширин (ҳали намоён бўлмаган), ёлғон (объектив асосларга эга бўлмаган) тўқнашувлар.

Сиёсий тўқнашувлар сарасида ўзининг хусусиятлари билан этник можаролар айниқса ажралиб туради. Одатда у кескин шаклларда намоён бўлади. Этник можароларнинг ўзига хос хусусияти шундан иборатки, у қатор зиддиятлар – иқтисодий, тилга доир, диний ва бошқа масалалар туркуми натижасида юзага келади. Сиёсий ҳокимиятнинг заифлашуви, ташқи хавф-хатарнинг кутилмаганда бартараф этилиши, этник гуруҳлар ичида етакчилик учун курашнинг авж олиб кетиши эса этник можароларга бевосита таъсир кўрсатадиган сабаб вазифасини ўтайди (бунда миллий интеллигенция этник эҳтиросларни  жунбушга келтирувчи омил вазифасини ҳам ўйнаши мумкин).

«Минтақадаги ҳар бир давлат этник жиҳатдан ранг-баранг бўлгани сабабли, ҳар қандай танглик кескинлашиб, қўшни мамлакатлар фуқаролари ўртасидаги тотувлик ва барқарор-ликка путур етказади. Айрим бузғунчи гуруҳларнинг зиддиятлар оловини ёқишга ва чегарадош давлатлар аҳолиси орасидаги кам сонли этник гуруҳлар миллий туйғуларини уйғотиш орқали уни қўшни мамлакатларга кўчиришга уриниши катта ташвиш туғдиради» (Қаранг: Каримов И.Ўзбекистон ХХI бўсағасида: хавфсизликка таҳдид, барқарорлик шартлари ва тараққиёт кафолатлари.- Тошкент, 1997, 26-бет).»Ўтиш даври» деб ном олган ҳозирги мураккаб вазиятда, бозор иқтисодиётига босқичма-босқич ўтаётган Ўзбекистонда,Марказий  Осиё ҳудудида, Президент И.А.Каримов таъкидлаганидек, турли тўқнашувларнинг юзага келиши эҳтимоли катталигича қолмоқда. Ушбу хавф-хатар қуйидаги ҳолатларда намоён бўл-моқда. Аввало, Россия империяси ва Совет ҳокимиятининг нооқилона сиёсати Марказий Осиё республикаларининг   ҳудудий-маъмурий чегараланишига олиб келдики,бу турли сиёсий тўқнашувларга замин яратиши ҳам мумкин. Минтақадаги этник-демографик вазият ҳам муҳим омил вазифасини ўтамоқда. Бундай вазият Марказий Осиёда аста-секинлик билан ўзгара борди. Бу ўзгаришларга ХХ асрнинг 20-30-йилларидаги колонизация ва индустриализация,  депортация ва кишиларни мажбурий кўчириш, урбанизация жараёнининг тезлашуви каби омиллар сабаб бўлди. 

Буларнинг барчаси мустақилликка эришган давлатларга мерос бўлиб қолди. Шу туфайли миллатлараро ва элатлараро муаммолар стратегик аҳамиятга эга бўлиб, минтақада давлатлараро муносабатларни йўлга қўйишда алоҳида эътибор беришни талаб қилади. (Қаранг: И.А.Каримов, Ўзбекистон ХХ1 аср бўсағасида: хавфсизликка таҳдид, барқарорлик шартлари ва тараққиёт кафолатлари.Тошкент,1997, 76-77 бетлар).

Ҳозирги кунда Ўзбекистонда олиб борилаётган миллий сиёсат, жумладан «Туркистон - умумий уйимиз» шиори остида олиб борилаётган ҳаракат ўзининг йўналиши ва мазмунига кўра инсонпарварлик ҳаракатидир, чунки у минтақадаги миллат ва элатларни тотув яшашга чорламоқда. Бу масалалар Президент И.А.Каримовнинг 1995 йил Қозоғистонда  Ўзбекистон кунлари-нинг очилиш маросимидаги тантанали нутқида алоҳида таъкидлаб ўтилди. Ушбу тантанали нутқда, хусусан, шундай дейилади: «Биз қозоқлар, қирғизлар, туркманлар, тожиклар ва ўзбеклар, шу гўзал диёримизда яшаётган барча кўп сонли мил-латлар ва элатлар тақдир тақозоси билан аҳил бўлиб яшашга, дўст бўлиб яшашга, хонадонимизни, фарзандларимизни урушлардан, келишмовчиликлар ва бир-бирига қарама-қарши туришдан асраш учун, миннатдор авлодлар бизнинг шаънимизга, ҳозирги қийин шароитда муштарак истиқболимиз биносининг пойдеворини барпо этаётган ишилар шаънига яхши сўзлар айтиши учун ўзимизга боғлиқ ҳамма ишни қилишга маҳкум этилганмиз (Қаранг: Каримов И.А.. Ватан саждагоҳ каби муқаддасдир.- Тошкент, 1995. 265-266-бетлар). Шуни таъкид-лаш лозимки, миллатлараро муносабатларни уйғунлаштириш айниқса янги мустақил давлатларнинг шаклланиши ва миллий тикланиши босқичида долзарб аҳамият касб этмоқда. Бу масала Ўзбекистон Республикаси учун ҳам ғоятда муҳим саналади, чунки Ўзбекистонда маҳаллий миллат билан бирга ўз урф- одатлари ва эътиқодларига эга бўлган 130 дан ортиқ миллат ва элат вакиллари истиқомат қиладилар. Улар Ўзбекистон аҳолисининг 20% ни ташкил қиладилар. 

Шу ўринда: «Марказий Осиё, хусусан Ўзбекистон ҳудудида барқарор вазиятни сақлаш учун қандай миллий сиёсат олиб бориш лозим?» – деган савол вужудга келади. Бу муаммони ҳал қилишгақўл урганимиз заҳоти унинг ниҳоятда нозиклигига амин бўламиз. Ҳар қандай миллат, у қанчалик ёш бўлса ҳам  -  инсониятнинг бойлигидир, шу сабабдан ҳар қандай миллатнинг йўқолиши, тили ва маданиятининг таназзули умумбашарий маданият тараққиётига салбий таъсир қилади. Шунингдек, бир миллатнинг гуллаб яшнаши учунбошқа бир миллатга зарар етказмаслик лозим. «Марказий Осиё давлатларида амалга оширилаётган ижтимоий-сиёсий ва иқтисодий сиёсатларнинг мазмуни ва суръатларидаги айрим фарқлар ҳам миллатлар ва элатлар ўртасидаги узаро муносабатларга салбий таъсир кўрсатиши мумкинлиги ўз-ўзидан аён. Бу ҳол этник сиёсатни етарли даражада пухта ўйлаб амалга оширишни талаб қилади. Шуниси кувонарлики, минтақадаги ҳамма давлатлар милла-тидан қатъий назар, фуқароларнинг ҳуқуқларини таъминлаш ҳамда бу мамлакатларда яшаётган халқларнинг миллий мадани-ятини ривожлавнтириш учун қулай шарт-шароитлар яратиб бериш юзасидан мажбуриятлар олган.» (Қаранг: И.А.Каримов. Ўзбекистон ХХI аср бўсағасида: ҳавфсизликка таҳдид, барқа-рорлик шартлари ва тараққиёт кафолатлари. Тошкент, 1997, 79-бет).

Ўзбекистон шароитида бу масалани қуйидаги тадбирлар ёрдамида ҳал қилиш мумкин:

Биринчидан, давлатнинг миллий сиёсати шахс ҳуқуқларини ҳимоя қилишнинг устиворлигига асосланиши даркор. Шунингдек, миллий озчиликнинг ҳуқуқлари ҳам камситилмаслиги шарт.

Иккинчидан, давлат миллий сиёсатининг бош стратегик линияси миллатлараро зиддиятларни самарали ҳал қилиш имконини берадиган усулларга асосланиши лозим.

Учинчидан, жамиятимизнинг бозор муносабатларга асосланган иқтисодий тараққиёти ижтимоий ҳимоялашнинг кучли механизми таъминланган ҳолдагина мамлакатимизда яшаётган барча миллатларга мансуб аҳолининг манфаатлари  хизмат қилади. «Бу тараққиёт ҳар бир одамнинг қобилияти ва иқтидорини руёбга чиқариш, ҳар оилани ривожлантириш ва фаровонлигини ошириш учун мустаҳкам асос яратмоқда.» (Қа-ранг: И. А. Каримов, Ўзбекистон ХХ1 аср бўсағасида: хавф-сизликка таҳдид, барқарорлик шартлари ва тараққиёт кафолатлари.- Тошкент,1997, 84-85-бетлар).

Ҳар қандай сиёсий тўқнашув ўзининг босқичларига эга бўлади, бу босқичлар қуйидаги вазиятларда зуҳур бўлади:

- турли ижтимоий кучларнинг ҳокимиятни эгаллаш учун амалга ошираётган фаолиятларини ифодаловчи «яширин» вазият:

- ижтимоий кучлар орасидаги зиддият кескинлашган ва улар ўртасида қарама-қаршиликлар вужудга келган вазият (бу вазиятда кескинлик меъери нолга тенг бўлиши ҳам, ниҳоятда жиддий характерга эга бўлиши ҳам мумкин);

- ўзаро ҳаракат қилаётган томонлар орасидаги кескин муносабатларнинг маҳсули бўлмиш антогонизм вазияти;

- сиғишмас нуқтаи-назарлар (позициялар) ўз ифодасини топган вазият ёхуд тўқнашув.

                «Можароларнинг давом этиши баъзи бир кимсаларга «ажратиб юборилган халқлар» муаммосини зўр бериб авж олдиришга имкон бермоқда. Бунда кўпинча, масалан, Афғонистон билан чегаранинг икки томонидаги тожиклар ёки ўзбекларни, ё бўлмаса, пуштун қабилаларини бирлаштириш фойдасига сунъий далиллар тўпланмоқда. Мавжуд чегараларни этник асосда ўзгартириш йўлидаги ҳар қандай уриниш қандай оқибатларга олиб келишини тасаввур қилишнинг ўзи даҳшатли» (Қаранг: И. А. Каримов. Ўзбекистон ХХI аср бўсағасида: хавфсизликка таҳдид, барқарорлик шартлари ва тараққиёт кафолатлари.- Тошкент, 1997, 28-бет). 

Сиёсий тўқнашувлар тоталитар жамиятда кўп учрайдими ёки демократик жамиятдамиз, ижтимоий барқарорлик даврида кўпроқ намоён бўладими ёки ўтиш давридами?- деган савол туғилади.

Амалиёт шуни кўрсатадики, жамиятнинг ривожланганлик даражаси қанча юқори бўлса, унинг ижтимоий таркиби қанчалик демократлашган бўлса,унда тўқнашувлар ҳам эркинроқ намоён бўлади. Сиёсий ҳоимиятнинг мақсадга мувофиқ фаолияти ўлароқ, улар ўз вақтида, салбий оқибатлар юзага келмасидан бурун ҳал қилиб борилади.

Тоталитар жамият тузумида тўқнашувлар мураккаб ҳолда мавжуд бўлиб, сиёсий жараёнда мураккаб вазиятларга олиб келади. Бундай шароитда вужудга келадиган тўқнашувлар жиддий тус олиб сиёсий тизим учун хавфли ҳисобланади, шунинг учун улар шафқатсиз тарзда бостирилади (ёки бартараф этилади).

Жамиятда эски сиёсий тизим барҳам топиб, янгиси қури-лаётган бир пайтда, ёки эскиси нейтраллаштирилиб, янги тизим ҳали заиф бўлган ўтиш ҳолати тўқнашувларга кўпроқ асос бў-лади. Бундай жамиятда кардинал ўзгаришлар амалга ошири-ладики, бу ўзгаришлар кишилар турмуш даражасининг пасайи-шига, сиёсий зиддиятларнинг кучайишига  сабаб бўлади.

Инсоният цивилизацияси тарихи, айниқса ҳозирги замондаги зиддиятларга тўла босқич кўрсатиб турибдики, бир давлат ҳудудида юз берган ҳар қандай тўқнашув вақт ўтиши билан миллий чегаралардан ташқарига чиқа бошлайди. Бундай тўқнашувлар ўз келиб чиқиш сабабларига кўра эртами-кечми назорат қилиб бўлмайдиган тарзда қўшни мамлакатлар ҳаётига ўзининг талай салбий оқибатлари билан таъсир қилиб, бир қатор муаммоларни вужудга келтиради. Масалан, айрим экс-тремистик гуруҳлар Тожикистон ҳокимиятини эгаллашга интила бошлаган пайтда Президент И.А.Каримов биринчилардан бўлиб, жаҳон ҳамжамиятининг ушбу муаммога қаратган эди. Хусусан, 1992 йилнинг  июль ойидаги СБСЕ йиғилишида И.А.Каримов Югославия ва Қорабоғдаги  каби тўқнашувлар Марказий Осиё минтақасида ҳам содир бўлиши ҳеч гап эмас, чунки бу минтақа бўсағасида экстремизм ва фанатизмни улуғловчи фундамен-тализм пайт пойлаб ётибди, деб уқдирган эди. (Қаранг: И.А.Каримов. Барқарорлик ва ислоҳотлар.- Тошкент, 1996, 29-бет). Ҳаётнинг гувоҳлик беришича, бундай тўқнашувларнинг инобатга олинмаслиги тараққиётга хавф туғдирувчи оқибат-ларнинг юзага келишига олиб келади.

Тожикистондаги тўқнашувларнинг оқибатлари бу фикрни тўғри ва ҳаётий эканлигини исботлади. Кўпгина сиёсий арбоблар бу чақириқнинг тўғрилигига Тожикистондаги ўша пайтдаги сиёсий ҳолат, диний ниқобга бурканиб олган экстремизм фаолиятининг оқибатлари мисолида амин бўлдилар. Бу аср вабосига қарши фақат ўзаро ҳамкорлик асосида курашиш мумкин.

Сиёсий тўқнашув, унинг субьект ва қатнашувчилари орасидаги келишмовчилик қандай барҳам  топади?

Амалий фаолият малакаси шуни кўрсатадики, тўқна-шувларга барҳам бериш учун кўплаб аҳамиятли кучлар сафарбар этилади. Тўқнашувнинг сабаби ёки асоси субъектлараро қизиқишлар ва манфаатлар орасидаги зиддиятлардан, қарама-қаршиликлардан келиб чиқади. Шунинг учун ҳам тўқнашувга барҳам беришнинг энг осон йўли кўрсатилган зиддиятлар ва қарама-қаршиликларни йўқотиш-дир. Бундай технология, ёки тўқнашувларни бошқариш илми қатор принципларга асосланади. Уларнинг энг муҳимлари қуйидагилардан иборат:

а) тўқнашувни илмий таҳлил қилиш, унинг манбалари ва сабабларини ўрганиш принципи;

б)  ўзаро муносабатлар характерига қараб, тўқнашувларнинг типини аниқлаш принципи. А.Рапопортнинг (АҚШ) фикрича, шундай тўқнашувлар (кураш-тўқнашув) мавжудки, улар бир субъектнинг бартараф этилиши натижасида барҳам топиши мумкин. Бундан ташқари тўқнашув-баҳслар ҳам мавжудки, унда келишмовчиликларни баҳслашув ва муроса ёрдамида тугатиш мумкин. Бундай тўқнашув юзага келганида томонларнинг мақсад ва манфаатлари кўзда тутилади, улари анализ ва модефикация қилинади.

Тўқнашувларнинг яна бир типи мавжуд бўлиб, у «ўйин» деб номланади. Бу типдаги тўқнашувда барча қатнашчилар бир қоидага амал қилганлари боис ўзаро муносабатлар таркибини бузиб юбормайдилар. Бундай кўринишдаги тўқнашувлар юзага келганида, давлат шу «ўйин» қоидаларини қабул қилса, келишмовчиликларнинг зудлик билан бартараф этилишига эришади. 

 Тўқнашувларни бартараф этиш амалиёти эса қуйидаги принципларга асосланади:

· тўқнашув субьектларининг ўзаро хайриҳоҳлиги, янги информацияларни қабул қилиш, улар асосида икки томонлама  битим тузиш принципи;

· умумий манфаатларни аниқлаш принципи.Бундай умумий нуқталар кам бўлиши мумкин, бироқ улардан ҳам ўзаро келишувга келиш йўлида фойдаланиш зарур;

· ҳоҳланган натижаларга эмас, имкони бўлган натижаларга эришиш принципи. Бунда томонларнинг келришмовчилигига сабаб бўлган предмет аниқланиши шарт.

      Жаҳон амалиётида тўқнашувларга барҳам беришнинг энг самарали йўли сифатида музокара (диалог), воситачилик ва арбитраж эътироф этилмоқда.

       А) Тўқнашувларни бартараф этишнинг энг оқилона йўли музокарадир. Музокаралар давомида томонлар ўз мақсад ва манфаатларини баён қилиб, умумий битимга келиб оладилар, яъни ўз мақсад ва фаолиятларининг умумий махражларини аниқлайдилар.

       Б) Воситачилик – сиёсий тўқнашувларни ҳал қилишнинг ўзига хос йўлидир. Бундай фаолиятнинг асосий қаҳрамони тўқнашувда иштирок этмаётган, бироқ тўқнашув томонлари яраштириш илинжида фаолият кўрсатаётган воситачидир. Воситачи вазифасини шахс, қўшни давлат раҳбари, таниқли сиёсат арбоби ёки бирор сиёсий уюшма бажариши мумкин. Ҳар қандай шароитда ҳам воситачи тўқнашув қатнашчилари орасида маълум нуфузга эга бўлиши лозим.

      Воситачи турли функцияларни бажаради. Биринчидан, воситачи томонларга рақибининг нуқтаи-назарини етказади. Иккинчидан, воситачи ўз фаолияти давомида муаммони ҳал қилиш имконини берадиган янги ғоялар, янги вариантларни топиши мумкин. Учинчидан, воситачи тўқнашув томонларини шартнома тузишга ундайди, тўқнашувга барҳам беради. 

      Воситачилик халқаро сиёсий тўқнашувларни ҳал қилишда ҳам муҳим фаолият ҳисобланади. Унинг принциплари 1907 йилдаги Гаага Конвенциясида баён қилинган. БМТ ва Лотин Америкаси ва Африкадаги тинчликни сақловчи уюшмаларнинг ҳаракати ҳам воситачилик фаолиятига асосланган.

       Тўқнашув жараёнларига ўз вақтида таъсир кўрсатилса, таназзул ҳолатининг олди олинади. 

      Юқорида қайд қилинганидек, вужудга келган тўқнашув барқарор эмас. Турли вазиятларда у  гоҳ заифлаша, барҳам топа бориши ёки кескинлаша бориши мумкин. Хусусан, ХХ асрнинг 70-80 йилларида алоҳида  республикалар ўртасида (Арманис-тон-Азарбайжон, СССР-Прибалтика, Афғонистон- Тожикистон) юзага келган тўқнашишларни ўз вақтида турли йўллар ва услублар воситасида ҳал қилиш мумкин эди. И. А. Каримов Афғонистон ва Тожикистон воқеаларини шарҳлаб, у ердаги тўқнашувлар мамлакат тараққиётининг 10 йил орқага қолишига сабаб бўлганини таъкидлаганди (Қаранг: И.А.Каримов. Ўзбекистон ХХI бўсағасида: хавфсизликка таҳдид, барқарорлик шартлари ва тараққиёт кафолатлари.- Тошкент, 1997, 24-бет). Бу мулоҳазалардан мантиқан шундай хулоса чиқариш мумкинки, турли характердаги тўқнашувлар ҳал этилмас экан, жаҳон мамлакатларидан бирортаси ҳам ўзини хавфсиз дея эътироф эта олмайди.

      Тўқнашувнинг барҳам топиши ўзига хос  жараён бўлиб, ўз-ўзидан содир бўлиши (бунда тўқнашув предмети стихияли тарзда ғойиб бўлади ёхуд тўқнашувга сабаб бўлган муаммонинг ўзи кун тартибидан олинади) ёки томонларнинг мақсадга мувофиқ онгли фаолиятлари натижасида юз бериши мумкин.    

      Ижтимоий амалиёт шуни кўрсатадики, сиёсий тўқнашув-ларни оқилона бартараф этиш учун томонларнинг ўзаро битимга келиш ниятида амалга оширган фаолияти норма сифатида эътироф этилиши зарур. Бу ерда тўқнашувнинг самарали бар-ҳам топтириш учун  ҳар иккала томон ўзининг аниқ позицияларини ишлаб чиқиши, мақсад ва  манфаатларини аниқ белгилаб олиши даркор. Агар томонлар ёки томонлардан бири бошқасининг таклифларига беэътибор бўлса, тўқнашув барҳам топмайди.

      Тўқнашувлар ҳам доим ҳам барҳам топавермайди. Шунинг учун тўқнашувларни бартараф этиш  имконини берадиган усуллар ва услублар устида  муттасил изланишлар олиб бориш лозим.

       Воситачиликнинг кўринишлардан бири арбитраждир. Арбитраж ўз фаолиятида халқаро ҳуқуқ нормалари, мамлакат Конституцияси, субьектлараро шартнома нормаларига асосла-надилар. Арбитраж қарори тўқнашувнинг барча қатнашчилари учун мажбурий ҳисобланади.

      Жаҳон амалиётида,айниқса миллатлараро қуролли тўқнашувлар бартараф этишда, фавқулодда ҳодисаларда учинчи мамлакатлар зиддиятлар юзага келган юртнинг ички ишларига аралашишлари мумкин.Бунда иқтисодий ва сиёсий тадбирлар билан бир қаторда БМТ қуролли кучлари ҳам  сафарбар этили-ши мумкин.Бироқ тўқнашув содир бўлаётган жамиятда, зарурий шарт-шароитлар бўлмаса, муаммони ҳал қилиш учун бу уринишлар ҳам ўз натижасини бермайди. Зарурий шарт-шароитлар сарасига қуйидагилар киради:

      - бошқарув органларининг  етилиб келаётган тўқнашув ҳақида,жамиятдаги сиёсий вазият тўғрисида оператив ва ишончли маълумотларга эгалиги. Бу шарт-шароит тўқнашув эндигина вужудга келаётган пайтдаёқ унинг олдини олиш тадбирларини кўриш имконини беради. Шу боис муаммо кам йўқотишлар, кўпроқ самара билан ҳал этилади;

      - тўқнашувларни бартараф қилиш истаги ва маҳорати. Бунда гап сиёсий арбобларнинг бошқариш фаолияти даражаси, малакага эгалиги ҳақида бормоқда;

      - аҳолининг юқори савиядаги сиёсий маданияти тўқнашув давомида кишиларнинг ҳалок бўлиши ва жамиятдаги иншо-отларнинг вайрон бўлишининг олдини олади. Ўзбекистонда халқнинг маънавий–маданий қадриятларига мурожаат этишнинг асл мақсадлари П.Левитин ва  Д.С.Карлайлларнинг «Ислом Каримов -  янги Ўзбекистон Президенти» номли китобларида айниқса яхши ифодаланади: «Шундай қилиб, миллий тикланиш Ўзбекистон халқи учун – кимлардир Ғарбда санагани сингари ҳар ҳолда ўтмишни ва ривоятга айланган турмушни қайта тиклаш эмаслигини воқелик сифатида қабул қиламиз. Бунда муаммолар бир неча карра кўламлироқдир. Сўз турмуш тарзи хусусида ижтимоий – ҳам иқтисодий, ҳам сиёсий ва хусусан, ижтимоий муносабатлар ҳамда кўплаб асосий масалалар устида бораётир» (Қаранг: Левитин Л., Карлайл Д.С.  Ислом Каримов – янги Ўзбекистон Президенти. – Тошкент, 1996, 35-бет). Бу ҳақи-қатнинг халқ томонидан англаб етилиши унга куч-қувват ато этади, буюк келажакка ишонч туғдиради;

     - демократиянинг ривожланганлиги. Ушбу қоидаларга қатъий амал қилган ҳолда Ўзбекистон раҳбарияти ва унинг Президенти И.А.Каримов мустақилликнинг илк йиллариданоқ илмий-асосланган сиёсий линияга амал қилишга, тарихий зару-риятдан келиб чиқувчи сиёсатни олиб боришга ва шунинг билан мамлакатдаги турли сиёсий манфаатларни мувофиқлаштиришга интилиб келмоқда. (Қаранг: И. А. Каримов. Наша вўсшая цель – независимость и процветание Родинў, свобода и благополучие народа.- Ташкент, 2000, 6-бет). 

      Шундай қилиб, тўқнашувлар ҳақидаги фанда назарда тутилган ва сиёсий зиддиятларни бартараф этишга мўлжал-ланган усуллар ва услублар ижтимоий муҳитнинг ўзига қос хусусиятларини инобатга олсагина яхши самара бериши мумкин. Тўқнашувларнинг вужудга келиши ва бартараф этилиши бевосита жамиятнинг сиёсий системасига боғлиқдир.

Савол ва топшириқлар:

1. Тўқнашув деганда нимани тушунасиз?

2. Сиёсий тўқнашувлар қаерда вужудга келиши мумкин ва қандай ҳолларда кескин шаклда намоён бўлади?

     а) тоталитар ёпиқ жамиятдами ёки демократик очиқ жами-ятдами?

     б) барқарор тараққиёт давридами ёки ўтиш давридами?

Барча замонларда барча жамиятнинг кундалик ҳаётида кўплаб ва турли-туман тўқнашувлар, карама-қаршиликлар, ихтилофлар ва низолар юзага келиб тургани бизга маълум. Сиёсатшуносликда тўқнашув деганда қарама-қарши манфаатлар, мақсадлар, қарашлар, интилишларнинг кураши тушуни-лади. Ижтимоий тўқнашув ижтимоий тараққиётнинг турли тенденциялари, жамиятдаги турли нуқтаи-назар тарафдорлари орасидаги ботиний ёки зоҳирий қарама-қаршиликларни  ҳам ифодалайди.
Панжи Бердиев томонидан тайёрланган ўқув-услубий қўлланмада  сиёсатдаги тўқнашувларнинг моҳияти ва аҳамияти, сиёсий тўқнашувлар типологияси, сиёсий тўқнашувларни олдиндан аниқлаш ва бартараф этиш йўллари ва усуллари ҳақида сўз юритган.

Ушбу ўқув-услубий қўлланмадан  кенг доирада фойдаланиш учун “ZiyoNET” тармоғи порталига киритиш лозим. 

Ижтимоий  фанлар кафедраси доценти                  А.Дўланов  
Қарши Давлат университети доценти Панжи Бердиевнинг “Сиёсий низолар:келиб чиқиш сабаблари ва оқибатлари” номли ўқув-услубий қўлланмасига

                                                           Т А Қ Р И З

Маълумки, сиёсий тўқнашув – турли ижтимоий гуруҳларнинг сиёсий ҳокимиятни қўлга киритиш, ундан ўз мақсадлари йўлида фойдаланиш йўлидаги курашларини ифодаловчи тушунчадир. Сиёсий тўқнашувлар шундай муносабатларни ифодалайдики, бу муносабатлар давомида сиёсий манфаатлар ва уларнинг ташувчилари ўзаро алоқадорликда бўладилар, сиёсий услуб ва усуллар эса жамиятнинг турли соҳаларидаги зиддиятларни бартараф этиш учун ҳам қўлланилади.
Панжи Бердиев томонидан тайёрланган ўқув-услубий қўлланмада  сиёсатдаги тўқнашувларнинг моҳияти ва аҳамияти, ушбу сиёсий зиддиятларни бартараф этишга мўлжалланган усуллар ва услублар, воситачилик халқаро сиёсий тўқнашувларни ҳал қилишдаги  муҳим фаолият эканлиги ҳақида сўз юритган.

